
Тема: 
Морфология буенча үткәннәрне кабатлауtc "Тема\: 
Морфология буенча њткђннђрне кабатлау."
Максат: Морфология буенча алган белемнәрне кабатлау һәм ныгыту; укучыларның үз фикерләрен матур итеп сөйли, яза, дәлилли белү күнекмәләрен үстерү; укучыларда милли үзаң, туган телгә мәхәббәт, күркәм әхлак тәрбияләү; милли төбәк элементларын файдалану; дәрестә күтәрелгән мәсьәләләрнең хәзерге вакытта мөһим булуына игътибар итү.

Җиһазлау: Татар урта гомуми белем мәктәбенең 9 нчы сыйныф өчен дәреслек (34 бит). Күренекле якташыбыз галим, сәясәтче Индус Таһировка багышланган стенд; магнитофон язмасында Татарстан дәүләт радиосының «Балкыш» тапшыруы, аның Г.Нургали белән әңгәмәсе (7.11.2003; 5 мин). Биремле карточкалар; «Сабантуй» газетасы (15.11.2003; 4 бит).

Дәрес тибы: кабатлау һәм ныгыту.

Методлар: эзләнү, тикшеренү ысулы.

Алымнар: аңлатмалы сөйләү, чагыштыру, әңгәмә үткәрү.

Дәрес барышы: 

I. Оештыру моменты.
Дәфтәрләргә дәреснең темасы яздырыла. 
Укытучы:
- Укучылар, бүген без сезнең белән морфология буенча үткәннәрне кабатлау күнегүләре һәм сөйләм телен үстерү буенча эшебезне дәвам итәрбез.

– Тел гыйлеме нәрсәне өйрәнә? (сүз төркемнәрен, аларның грамматик билгеләрен, төрләнешен)

– Морфология бүлегендә кушымчаларның нинди төрләре өйрәнелә? ( төрләндергеч, модальлек, бәйләгеч) 


– Модаль сүз төркемнәренә нәрсәләр керә? (кисәкчә һәм ымлык - алар сөйләүченең тойгысын, әйтелгән фикергә мөнәсәбәтен белдерә).

Ә хәзер, укучылар, белгәннәребезне практик эш белән дә ныгытыйк әле. (Дәреслектән 33 күнегүне эшлиләр (34 б.) тактага ике укучы чыга, җиңнәреңне, күмделәр сүзләренең кушымчаларын билгели, аңлата.)

II.
Карточка белән эш.
Балалар, мин сезгә биремле карточкалар таратам. Алардагы җөмләләр Т.Миңнуллинның «Татарның әхлакый кодексы» ннан алынган. Җөмләләрне игътибар белән укып, күчереп языгыз, сүз төркемнәре ягыннан билгеләгез. Асларына сызылган сүзләрнең грамматик мәгънәләрен күрсәтегез. (Бер укучы тактага эшли.)

Карточка №7

Татар кешесе! Сак бул! Безнең тирәбездә эчкечелек, наркоманлык; рухи пычраклык кебек . 

куркыныч афәтләр йөри. Бу афәтләргә каршы торыр өчен сиңа айнык акыл, сәламәт рух кирәк.

ал. ис.
кис. ис. ис. ф.

Үзеңдә яшьтән үк ихтыяр көче тәрбиялә. Үзеңдә - билгеләү алмашлыгы, II затта, урын-вакыт килешендә. (Берничә укучының эше тикшерелә, үзләре телдән аңлата)

III.
Сөйләм үстерү күнегүләре.
Укучылар, без сезнең белән Татарстан дәүләт радиосы тапшыруларын дәресләрдә еш файдаланабыз. Ә бүген мин сезгә «Балкыш» тапшыруыннан күренекле якташыбыз, галим, депутат, сәясәтче Индус Таһировның Гадилә Нургали белән әңгәмәсен тәкъдим итәм. Тапшыру эфирда 2003 нче елның 7 ноябрендә, Бердәмлек ьәм Татулык көнендә яңгырады. (Магнитофон язмасында түбәндәге чыгыш яңгырый)

«Гадилә Нургали: Индус Ризакович, минемчә, шушы Татулык һәм Килешү көненә мин инде үзем, әхлакый-дини тапшырулар алып баручы кеше буларак, әлеге сорауны бирмичә булдыра алмыйм. Бездә дә соңгы ун еллар эчендә меңнән артык мәчет-мәхәлләләр ачылды. Һәм шуннан калышмый чиркәүләр дә төзелә бара. Чиркәүне дә төзеттерәләр, мәчетләрне генә төзеттерәсе иде, дигән фикерләр дә йөри. Минемчә, бездә бит күп милләтле халык булгач, диннәрнең тамыры бер үк безне барлыкка китерүчегә барып тоташкач, минемчә, төрле конфессияләр дус яши ала. Сез шушы уңайдан нәрсә әйтер идегез?

Индус Ризакович: Безнең меңәр елга сузылган дәүләт тарихыбыз бар. Менә шул дәүләтләрдә һәрвакытта да төрле диннәргә урын табылган. Менә Алтын Урда, аңа кадәр Болгар дәүләтендә, Хазар каганатында төрле диннәргә урын табылган. Болар безнең дәүләтебез. Казан ханлыгында шулай ук чиркәүләргә дә урын булган, мәчетләргә дә урын булган. Бу татарның менталитеты. Аның бу өлкәдә күңеле киң, һәм ул барын да сыйдыра. Без берәүгә дә каршы түгел. Без инде ничәмә гасырлар буе руслар белән дә бергә аңлашып яшибез. Бездә чиркәүләргә дә урын табылсын, мәчетләргә дә урын табылсын. Тик менә шунда йөри торган кешеләр артсын иде. Мәчетләребез тулсын иде яшьләр белән. Алар чын мәгънәсендә тәртипле, аракы эчми торган, наркоманиягә бирелми торган яшьләр булып үссеннәр иде. Шулай үссәләр, безнең киләчәгебез, әлбәттә,зур. Татар халкы ул искиткеч акыллы халык, искиткеч сәләтле халык. Менә шушы заман чирләреннән, динебезгә таянып арына алсак, безнең киләчәгебез зур.

Г.Н: И.Ризакович, дин дигәндә, әлбәттә, менә тел турында да сорау бирәсем килә. Безнең җитмеш еллар буена ничектер бер генә милләтне үстерү сәясәте алып барылды. Ул да булса рус милләте, аның теленә, гореф-гадәтенә игътибар ителде һәм башка кечкенә халыклар, алар читтәрәк калдылар, теле һәм гореф-гадәтләре белән. Шулай да, безнең телне үстерергә кирәк, әмма безнең кешеләр арасында татар телен үстерергә ниндидер бер аерым кешеләр генә эшләргә тиеш дигән шундый бер фикер яшәп килә. Сезнеңчә, Индус Ризакович, татар теленең үсешен һәм дәүләтле тел буларак, аның зур биеклеккә ирешүенә нинди юлны сайларга кирәк бездә?

И.Р.: Финляндиядә нибары мең татар яши. Бөтенесе дә татарча сөйләшә. Дәүләт теле түгел бит анда татар теле. Ни өчен? Чөнки гаиләдә татарча сөйләшәләр. Бала дөньяга үзенең туган теле белән туа, ата-ана шушы телне матур итеп ачарга тиеш. Аллаһы Тәгаләдән бирелгән бурыч. Алар аны үтәргә тиеш. Иң беренчесе, әлбәттә, гаилә. Әгәр дә гаиләдән адәм баласы туган теле белән чыга икән, аның яшәеше башкача булачак. Икенчесе - дәүләт теле дигән сүз ул - дәүләт үз халкы белән шушы телдә сөйләшергә тиеш дигән сүз. Әгәр дәүләт шушы телдә халкы белән сөйләшә икән, ул дәүләт теле. Әгәр дә дәүләт шул телдә халкы белән сөйләшә алмый икән, димәк, дәүләт теле нигездә юк. Без бик акрынлап барабыз моңа, җиңел түгел, дәүләт сөйләшә башлады, акрын гына, әлбәттә, үз телендә,үз халкы белән. Менә президентның интервьюлары, дәүләт советы рәисенең интервьюлары, башка дәүләт әһелләренең интервьюлары татар телендә матур итеп, мисалый рәвештә үткәрелә. Шулай булгач, менә шушы телдә ул республикага яңгырый. Моны бит татар да ишетә, рус та ишетә, башкалар да ишетә. Димәк, без инде үзебезнең дәүләт органнарында да шушы ук рәвештә эш алып барырга тиешбез. Сессияләребез яртысы, әйтик, рус телендә барса, яртысы татар телендә барса, ул, әлбәттә, менә шушы татар теленең гамәлләшүе булыр иде. Киләчәктә, әлбәттә, аны чын мәгънәсендә, менә шушы биеклеккә күтәрергә тиешбез. Өченче яссылык, ул фән, татар теле фән теле дә булырга тиеш. Безнең инде менә татар телендә чыга торган шактый журналларыбыз бар, шактый кызыклы китапларыбыз бар. Бүгенге көнне, без әйтә алабыз, татар теле менә шушы өлкәдә дә үзенең тиешле урынын алып килә. Һәм ул юкка гына бит инде дөньяның 14 теленең берсе дип саналмый, чөнки татар теле төрки телләр арасында иң беренче урында тора. Татар телен белгән кеше башка төрекләр белән сөйләшә ала дигән сүз. Шуның өчен ЮНЕСКО аны шушы 14 тел арасына керткән. Һәм без инде бүгенге көндә әйтә алабыз, татар теле киләчәктә Россиянең төрки халыклар һәм дәүләтләр белән сөйләшү теленә әверелергә мөмкин. Шулай булсын һәм булыр да.

Г.Н.: И.Ризакович, мин инде бүгенге әңгәмәбезне тәмамлар алдыннан тагын бер сорау бирәм. Безнең Пәйгамбәребез болай дигән, (бу Татулык ьәм Килешү көнендә бигрәк тә урынлы яңгырый): «Әгәр дә минем өммәтемнән булган бер кеше башка өммәттәге берәр кешене кыерсытса, аның диненә сүз тидерсә, ул мәңгегә миннән ерак булыр». Минемчә, Пәйгамбәребезнең дә зур сәясәте бүгенге бәйрәм көненә туры килә. Менә Сез үзегез галим, депутат һәм күренекле сәясәтчебез буларак, шушы Татулык Һәм Килешү көнендә безне тыңлаучы халыкларыбызга, радио тыңлаучыларыбызга нинди киңәш, тәкъдимнәрегезне әйтер идегез?

И.Р.: Иң беренче киңәш әнә шул Коръәнчә, башкаларга ихтирамлы булу һәм шул ук вакытта үзеңнең татарлыгыңны онытмау, милли горурлыгыңны нәкъ урынына куеп, аларны рәнҗетми үстерү. Шушы безнең бурыч булырга тиеш.»

Ә хәзер, укучылар,галим, күренекле якташыбыз Индус Таһировның тел, милләт язмышы турында фикерләреннән нәрсәләр аңладыгыз, дәфтәрләрегезгә язып куегыз. (Берничә укучы үзенең фикерләрен укый, язмасыннан теркәгеч, бәйлек, кисәкчәләргә мисал китерә)

Шарапов Динар язмасыннан: «Хәзер бөтен җирдә мәчетләр һәм чиркәүләр төзелә. Шушы изге мәчет Һәм чиркәүләргә йөрүчеләр генә аз. Кая карама наркоманлык, эчкечелек. Яшьләребез күбрәк мәчетләргә йөрсәләр, шушы бозыклыклар булмас иде. Минем теләгем шул: яшьләребез шушы бозыклыкларга иярмәсеннәр иде. Татар теле иң камил телләрнең берсе. Татар телен белгән кеше бер җирдә дә югалып калмас.» 

Гыйләҗева Гөлия язмасыннан: «Мәчетләр тулы булсын иде, анда күбрәк яшьләр йөрсен иде. Сөйләшкәндә чиста, саф татар телендә сөйләшсеннәр иде. Татар телен үстерергә кирәк. Ул дәүләтнең халык белән аралашу теле булырга тиеш. Төрки телләр арасында ул беренче урында тора. ЮНЕСКО аны дөньяның 14 теле арасына керткән. Татар телен белсәң, төрки телдә дә аралаша аласың. Динебезгә таянып, заман чирләреннән арына алсак, безнең киләчәгебез зур. 

«Әйе, укучылар, яшьләребез әхлаклы булса гына безнең киләчәгебез зур. Безнең туган телебез - татар теле дөньяда иң камил телләрнең берсе. Ләкин бүгенге яшьләребез арасында телебез үзенең матурлыгын, аһәңен, сафлыгын югалта бара. Бу мәсьәлә галим-нәрне, язучыларны гына түгел, сезнең яшьтәшләрегезне дә уйландыра. 
IV. Вакытлы матбугат белән эш.
Әйдәгез әле, «Сабантуй» да басылган бер язма белән танышыйк. Ул «Телем язмышы - минем язмышым» дип атала. Аны Буа шәһәреннән 11 нче сыйныф укучысы Алсу Ситдыйкова язган. «Ана телендә уйлыйбыз, кайгырабыз, шатланабыз. Ана телендә бишек җырлары җырлыйбыз, сабыйларны иркәлибез, сөеклеләребезгә хатлар язабыз. Аның матурлыгына, тирәнлегенә ныграк төшенә барган саен, кадерсезләнүен күреп тә җаныбыз әрни. «Мам, мин бүген очень поздно кайтам. Не волнуйтесь, яме?» Бу бүгенге яшләрнең сөйләме. Уйланырлык, әйеме?.

Чит телләрне белү - борын-борыннан кешенең зыялылыгын, укымышлылыгын күрсәтүче билгеләрнең берсе. Әмма үзенең туган телеңне белмәгәч, ничек итеп чит телләр өйрәнәсең дә, ничек инде: «Мин зыялы кеше», - дип горурланып йөрисең? Кызганыч ки, бүгенге көндә телебез шул дәрәҗәдә руслашкан. Иң гаҗәбе, безнең һәрберебез татар сүзе кушмыйча сөйләшә ала, ә рус сүзе «кыстырмыйча» татарча аралаша алмый. Арада бер рус кешесе булса, без - татарлар тизрәк русчага күчәбез, аларга татар телен өйрәнергә мөмкинлекләр тудырмыйбыз. Ә бер татар руслар арасына эләксә? Юк, алар бер дә арабызда татар бар дип, татарча сөйләшергә ашыкмыйлар.

Быел «Сәләт» лагеренда ял иткәндә дусларым белән: «Туган телебезне саклап калыр өчен без ни эшләргә тиеш?» - дип баш ваттык. Сезгә дә шул ук сорауны бирәсем килә, дусларым. Нишлик? Туган телебезне ничек саклап калыйк?»

Укучылар, ә сез үзегез саф татарча сөйләшәсезме? (Юк, төрле сүзләр керә сөйләмебезгә)

Туган телебезне саклап калыр өчен без ни эшләргә тиеш? Бу сорауга фикерләрегезне өйдә язып килерсез.

V.
Фәнара бәйләнеш.
Телебезнең сафлыгы бик күпләрне борчый. XX гасыр башында Дәрдемәнд: «Кил, өйрән, и туган, бер башка телне, Бүтән телләр белү яхшы һөнәрдер. Катыштырма вә ләкин телгә телне, Тел уйнатмак наданлыктан әсәрдер.» - дип язган иде.

Руссиянең атказанган укытучысы, «Әхлак дәресләре», «Иман дәресләре» китабы авторы Вил Казыйханов бөек Тукаебызга ияреп «И родной тел» шигырен язган иде. (Бер укучы шигырьне яттан сөйли).

И родной тел, и красивый,

Говорят, син Мамай теле,

Мамам, папамның теле.


Кирәк түгелсең нигде.

Мог я узнать күп нәрсәне


Без тебя и хлеблар үсә.

Син родной тел аркылы.


Нефть табыла везде.

Бу языкта коляскада




Вузга поступать иткәндә

Мамкам сказку көйләгән.


Говорят син кирәкми.

А затем төннәр буена



Дальше - больше жить иткәндә

Бабуля рассказ сөйләгән.


Нужен ли ты, вряд ли.

А потом, ни сәбәптәндер


И родной тел, и матур тел,

Өйрәткәннәр рус язык



Мамам, папамның теле.

Якобы, тик шушы телдә


Только я их обвиняю

Алам духовный азык.



Өйрәтмәгәнгә сине.

Почему же нас детсадта


И родной тел, аңлаталар:

Сиңа өйрәтмәделәр?




Можно жить и быть синсез.

В школе, когда обучали


Мама, папа и бабуля

Синдә сөйләтмәделәр.



Оставили меня телсез.

VI. Йомгаклау.
Укучылар, бүген без сезнең белән нәрсәләр өйрәндек? Нәрсә аңладыгыз, ниләр белдегез?

– Туган телебездә дөрес, саф татарча укый-яза белергә кирәк. Чөнки мәкальдәгечә «Киемеңә карап каршы алалар, акылыңа карап озаталар».

– Үз фикерләреңне башкаларга да аңлаешлы итеп әйтергә. Туган телеңне белсәң, башка телләрне өйрәнү дә җиңел.

– Әхлаклы, тәрбияле булырга кирәк. Чөнки әхлак һәм милләт язмышы бергә бәйләнгән.

Димәк, укучылар, безгә телебезне дәүләт теле дәрәҗәсенә күтәрергә кирәк. Ә дәүләтле милләт юкка чыкмас, милләтебез, телебез саклансын өчен әхлагыбыз саф булырга тиеш. Күренекле язучы Г.Исхакый «Әүвәл әхлак бозыла, икенче, дин бетә, өченчедән, ул халык үзе бетә,» - дигән. 
Өйгә эш: «Туган телебезне саклап калыр өчен без ни эшләргә тиеш?» - дигән темага кечкенә хикәя язарга.

VII. Укучының белемнәрен бәяләү.
